
PARTE TERZA







1

Avieì tûtti osservôu, succede spesso,

Che se l'ommo o se trêuva in to ballon,

Ciû o l'agisce pe drïto e pe refesso,

Ciû ghe pâ che ghe cresce da raxon,

Ma a pittin a pittin, ven che o finisce

Con dî: ho fæto unn-a balla e o ghe patisce;


2

Coscì a-o Loro, ghe paiva in to venin

Ghe n'andasse di belli ancon a lê,

Quando voendolo mette in to stoppin

A-o Canonego, ä Maddre, a-o Monestê,

O l'ha fæto l'eroica decision

De piggiâ o liscio con sätâ o barcon.


3

Ma ûnn-a votta de fêua, lì sölo ermitto

Pedonnando da ûn teito a ûn fumaiêu,

A pittin a pittin, l'idea do pitto

Calmando a bile che o l'aveiva in chêu,

A g'ha misso ûnn-a çerta scagaboggia

De n'aveì lì per lì, fæto unn-a coggia.

